
HITZAURREA
Gero eta aldeko gehiago gizartean

Euskararen biziraupena ez dagoela ziurtatuta Nafarroan agerian uzten dute inkesta
soziolinguistiketan erabiltzen diren adierazleek. Ezagutzan gora baina hiztunen
profilean kezka berriak agertzen zaizkigu, erabileran kamuts, eta jarreretan herritarren
aldekotasuna herenera ez da iristen. Hortaz, neurri ausartak eta eraginkorrak hartu
behar dira, Nafarroan euskarak bizirik iraungo badu.

Euskaltzaleak saretzea, antolatzen laguntzea da Topagunearen egiteko nagusia.
Euskara erabiltzeko guneak eta uneak eskaintzen ditugu. Euskararen aldeko jarrerak
eta aukerak sustatzen ditugu gizartearen aurrean.

Euskaltzaleen Topagunearen helburu estrategikoetako bat da etorkizunean
Nafarroako biztanleriaren gehiengoa euskara indarberritzeko prozesuaren alde egotea
eta, ondorioz hartu behar diren erabakiak babestea.

2016an eta 2021ean egindako azken bi inkesta soziolinguistikoetan datu kezkagarriak
ageri ziren Nafarroan euskararen sustatzeari buruzko jarreretan. 2016an jaso ziren
datuen bidetik, azkenekoan 2021ean egindakoan, % 30 alde agertu zen, %33 ez alde
ez kontra, eta %37 kontra deklaratu zen. Inkestak jasotzeko momentuan faktore
askok eragina dutela jakitun garen arren, zenbakiak ez dira onak euskara biziberritzea
helburu dugun eragileontzat.

Kezka horretan oinarriturik eta indarberritze prozesuak gizartearen gehiengoaren
babesa edukitzea garrantzi handiko faktorea dela konbentziturik, 2021ean hasi ginen
lanean era planifikatuan, ekarpena egin nahian.

Lehendabiziko urratsa izan zen giza talde bat eratzea, Topagunearekin batera
gogoetak partekatzeko eta proposamenak egiteko. Euskaraz jardun duen taldea
izan da, hamahiru lagunek osaturik. Herena, euskalgintzari lotutako profesionalak;
beste bi heren, hortik kanpo lan egiten duten euskaltzaleak: soziologo, kazetari,
abokatu, historialari, enpresari, idazle, soziolinguista eta antropologoak. Erriberakoak,
Iruierrikoak, Iparraldekoak. Horiekin aritu gara lanean bi urtez, intentsitate handiagoz
eta txikiagoz. Ekarpen itzela egin dute, zintzotasun osoz eta aho bizarrik gabe; gune
babestu batean sentitu dira.

Biba zuek!

Talde gisa egin genuen lehendabiziko ariketa taldearen asmoa adostea izan zen.
Hauxe:

+ Gaur egun gizarteratzen diren mezuen ildo diskurtsibo eta argudio osagarriak
eskaintzea eta gizarteratzea.

+ Euskara sustatzeko jardunbide egokien inguruan gogoeta eskaintzea.

+ Errealitate soziolinguistikoan eragitea, euskararen alde.

+ Ez axola diren edo urrun daudenak euskararen aldeko jarreretara hurbiltzea.

+ Aliatuen sarea handitzea, konplize berriak erakartzea.

+ Euskara indarberritzeko benetako neurri eraginkorren inguruko kontsentsu
sozio-politikoa lantzea.

Behin hori adosturik, bigarren ariketa planteatu genuen: diagnosi txikia partekatzea,
gatazka nagusiak non diren identifikatzea.

Ariketa egiteko erabili genuen metodologiak material asko ekarri zigun. Sintesi batera
ekarrita, hona hemen taldeak jarritako azpimarrak:

Dimentsio sozialagoa:

+Hezkuntzan: %60 inguruk ez du inolako kontakturik euskararekin, D ereduaren
ajeak, erabilera eskas, klasetik at kontaktu gutxi euskararekin, homogeneotasuna
klaseetan, A ereduaren ekarpena gutxiestea.

+ Gizartean: klase arrakala, ezberdinekiko distantzia, euskal komunitatearen
homogeneotasuna, lan munduan mehatxu laborala.

Dimentsio politikoagoa

+ Arlojuridikoan: legearen mugak, eskubideen gabezia, zonifikazioaren
ondorioak...

+ Arlo identitarioan: nazio identitateen arteko talka: Estatu proiektu kontrajarrien
talka

+ Alderdien arteko jokoa: botoak ematen dizkielakoan posizionamenduak

+ Nafarroako eremu zabaletan euskararen ikusezintasunera bideratutako
hizkuntza-politikaren eragina urteetan.

Pertzepzioetan:

+ Beli gatazka: zarata, arazo, kexa, biktimismoa, krispazioa, oldarkortasuna.



HITZAURREA
Gero eta aldeko gehiago gizartean

2021eko udaberriaz geroztik, hainbat mugarri izan ditugu:

+ 2021ko udazkenean: jardunaldi irekia. Iritzi bilketa. 100 bat lagunek parte hartu
zuen aurrez aurre, Kondestablearen Jauregian antolatu genuen jardunaldian,
Nafarroako Gobernuarekin batera.

+ 2022ko udaberrian: kontraste foroa antolatu genuen, 50 bat kontaktaturik, 25
lagun agertu ziren forora.

+ 2023ko hasieran: erdaldunekin kontraste foroa. 50bat lagun kontaktaturik,
16 lagunek parte hartu zuten foroan, Etorri berriak, gizarte mugimenduetako
militanteak, Erriberakoak, Iruferrikoak; beste batzuek iritziak bidali zizkiguten.

+ 2023ko martxotik aurrera, banan banako bilerak egin ditugu eragile sozio-
politiko gehienekin.

+  2024ko apirilean jardunaldi hau bera.

Proposamenaren egiturari dagokionez, ez da gure nahia izan txosten mardula egitea,
baizik eta laburturik ekarri ditugun argudio bakoitzetik ildo bat proposatzea, jardunbide
egokien inguruan gogoeta egiteko eta kontakizunak eraikitzeko.

Egindako lana bi ataletan aurkeztuko dugu. Lehenengoan, praktikak/jokaerak deitu
dugun horretan, jasotako iritzietan oinarrituriko jardunbide egokien zerrenda bat,
gogoetarako. Bigarrena, kontakizuna eraikitzeko argudio sorta. Ordena horretan
eskaintzea ez da kasualitatea. Bigarrenari heltzeko, garrantzia ematen diogu
lehendabizikoa presente izateari.

Jakina, aurkeztuko ditugun horiek ez datoz bestelako kontakizunak ordezkatzera,
osatzera baizik. Gaur arte eta gaur egun planteatzen diren jardunbide eta lan ildo
diskurtsibo askok indarra dute jende kopuru bat biltzeko. Haatik, gaur egiten dugun
ekarpenaren Helburu nagusia honako hau dela azpimarratu nahi dugu: aldekoa den
giza multzo horretatik haratago dagoen gizartearen zati bat konplize bilakatzea
indarberritzeko prozesuarekiko, etorkizun hurbil ertainean, Nafarroako gizartearen
gehiengo garbi batek euskararen aldeko neurriak propio sentitu eta babes ditzan edo
gutxienez ez oztopatzeko, egiten uzteko, jarrera eduki dezan.

Espero dugu zuen intereseko proposamena izatea, gogoetarako bada ere.

Bistan da, hizkuntza baten ordezkatze/indarberritze prozesuetan eragileen eta
herritarren arteko harremanak garrantzitsuak direla. Horietan eta horien arteko
igurtzian sortzen diren zauriak ezagutaraztea, aitortzea eta erreparatzea inportantea

da.

Gaur eguneko egoera iritsi bitartean, Indarberritze Prozesuak -era planifikatu
samarrean esan dezagun- historia laburra dauka, - XIX. mendearen erdialdean kokatu
genezake abiapuntua. frankismoaren garaian eragindako etenaldiaren ostean, 60ko
hamarkadan hasi zen berriro gaur arte ekarri gaituen bultzada- prozesua gizarte
sozialaren aupadaz abiatu zen eta gaur arte, euskaltzaleen eskutik batik bat egin du
aurrera Nafarroan. Botere guneetatik urrun egon da, kasik beti, euskaltzale jendea.
Hizkuntza Politikak erabakitzeko aukerarik apenas, horrenbestez.

Aldiz, Ordezkatze Prozesuak historia oso luzea du, hainbat mendetan zehar hamaika
dira, Botere Guneetatik, euskarari prestigioa kentzeko eta herritar euskaldunak
gutxiesteko gizarteratu diren kontakizunak eta hartu diren neurriak. Mingarriak
dudarik gabe, euskara jendeak pairatu dituenak. Oraindik badaude bizirik, eskolan
euskaraz mintzatzeagatik zigorrak jaso zituzten batzuk.

Nahi genuke, amesten dugu, horiek erreparatzeko, Nafarroako Gobernuaren
Presidentziak, Administrazioak, Botere Politikoak, oro har, euskara, euskal kultura
prestigiatzeko urratsak ematea eta indarberritze prozesua sendotzeko bultzada eta
babesa ematea.

Hori eginez gero, ziur gaude, euskararekiko Nafar Herritarren gehiengo handi batek
euskararen jarrera aldekoagoa izanen lukeela eta, horrenbestez, euskararen aldeko
hautua eginen lukeela, era boluntarioan eta askatasunez.

Hori esanda, Nafar gizartean euskararekiko jarrerak hobetzeari begira, gure uste
apalean badira zenbait jardunbide zaintzea komeni zaiguna denoi, euskaltzaleoi eta
gizarteari oro har. Hala harremanak egiterakoan, nola ekimenak planteatzerakoan.

Hauetako batzuk gogoetarako:

Nafar gizartean, gaur egun, gutxiengoa gara euskaltzaleok eta ez gara isolaturik bizitzen.
Zilegiak diren gure kexak, jardunbideak eta eskaerak ongi argudiaturik gizarteratzea
onuragarria izanen da, batzuen aurre-iritziak eta pertzepzioak desmuntatzeko.

Gaurko errealitate sozial berrira egokituriko proposamenak egiteak zentzuzkoa dirudi.
Gizarte ikuspegi zabala izatea lagungarria izanen da. Errealitate soziala, politikoa,
identitarioa... aldatu dela kontuan hartuta, praktika eraldatzaile eta berriak proposatzea
interesgarria da.

Ekimenak proposatzerakoan, heterogeneotasuna kontuan hartzea funtsezkoa dela uste
dugu: heterogeneotasun geografikoa, ideologikoa, kulturala... Aldekotasuna areagotu nahi
badugu, gure ohiko jendeaz haratago maizago begiratzea komenigarria da. Erdaraz bizi
den gizartearen parte handi bat buruan izanik gehiagoetan.

Konplizitate berriak eraikitzeko, gai gatazkatsuak lantzeko moduak, jarrerak, egoki lantzea
komenigarria da: Terminologia, estiloa, hizkera ez agresiboa erabiltzea, aurrerapausoak
aitortzea, progresibotasunaz mintzatzea.

Helburuen, estrategiaren eta taktiken arteko aldea kontuan hartzea eta egoki erabiltzea
garrantzitsua dela uste dugu: garaian garaikoa... Alegia, zer esan, noiz, nola.. ongi
hausnartzea komeni da edozein ekimen gizarteratu aurretik.

Lehentasunak ongi markatzea eta planteatzen den ekimenaren eragina neurtzea
onuragarria da. Alegia, ekimenak eraginen duen talka sozialaren eta ekarriko duen
etekinaren arteko balantza ongi neurtzea komeni da.

Egia ez diren (inposizioa, diskriminazioa, eta abar.]) eta kateatu nahi gaituzten
kontakizunak desmuntatzeko lan egitea ona da. Haatik, marko diskurtsibo propioa lantzen
denbora inbertitzea eta gizarteratzeko ahaleginetan indar berezia jartzea, horrek aunitz
merezi duela uste dugu.

Hori egiterakoan, mezu/irudi ulergarriak, sinesgarriak, ikusgarriak, baikorrak plazaratzea
hobestea proposatuko genuke.

Aliatuak bilatzea eta zaintzea onuragarriaizanen da. Horretan, enpatia praktikatzea ardatza
da. Eman eta jaso. Entzun eta kontatu. Bide horretan, aniztasunaren eta berdintasunaren
defentsan aitzindariak izatea. Etorri berriei harrera prestatzea eta egitea, inklusiorako
bideak eskaintzea lagungarria izanen litzateke.

Enpatia noski, bi norabideetan praktikatu behar da. Erdaldunen aldetik, erdarak duen
nagusitasunaz ohartzea eta euskara indarberritzeko prozesuarekiko ulerkor jokatzea
lagungarria izanen litzateke harremanak hobetzeko.

Nafarroan, hiztun euskaldunen komunitatea desagerrarazteko bidean, hizkuntza eta
hiztuna gutxiesteko hartu diren neurriez jabetzeko ahalegina egitea.

Jasotako iritzi aunitzetan, egoera sozio-ekonomiko erosoan bizi den kolektiboa jotzen
da euskaltzaleena. Egia izanik edo egia balitz, guztientzako desiragarria den egoera
dela aldarrikatzen dugu. Alta, klase begirada edukitzea, berdintasunaren aldeko aldarria
egitea, Kulturartekotasuna praktikatzea, ezberdinen arteko zubiak eraikitzeko estrategiak
lantzea, eta hori dena ageriago gizarteratzea onuragarria litzateke.

Giza eskubidea da euskaraz bizitzea. Giza eskubide guztiak maila berean daude. Halere,
gure ustez kontuz ibili behar da, bizi egoera zaurgarriagoan daudenekin parekatzearekin,
hala nola indarkeria fisikoa jasotzen, gosea pairatzen edo bizitza duina eskatzen dutenekin.
Hori zaintzea inportantea da harremanak lantzerakoan bai haiekin, bai haiekin lanean
daudenekin.

Hizkuntzen arteko graduazioa ez egitea lagungarria da. Hizkuntza guztiak berdinak dira,
ez dago politagorik, ez dago liluragarriagorik, misteriotsuagorik. Denak dira maitagarriak.
Betiere, Euskarak leku hau bakarrik duela, adierazteko, azpimarratzeko beharra
ahaztu gabe.

Euskara, Nafar identitate modernoarekin lotzea interesgarria jotzen dugu. Garrantzitsua
da historia dudarik gabe, baina euskara gaurkoa eta biharkoa dela azpimarratzea
onuragarria eta erakargarriagoa dela iruditzen zaigu.

Estatu proiektu ezberdinen arteko talkek edota alderdien interesek eragina dute.
Euskara biziberritzeari loturikoak zurrunbilo horretatik at kokatzea komenigarria da.
Nazio identitateen arteko talkatik ere, Ohiko begirada dikotomikotik haratago begiratzea
proposatzen dugu.

Kontziente gara: alde batek gatazka desaktibatzeko jarrera hartzeak ez duela ekarriko
berez besteak desaktibatzeko jarrera hartzea. Zentzu horretan, noski, inozokeriatan
ez erortzeari garrantzi handia ematen diogu. Euskararen, euskal komunitatearen
hedapenaren kontra egon badago sektore bat, indartsua eta temosoa gainera, eta hori
ezin dugu ahaztu.

hainbat ildo osagarri

Euskararen aldeko aliantzen eremua, Estatu baten ala bestearen alde egotetik,
identitate baten ala bestearen alde egitetik, haratago zabaltzeko saiakera bat da
proposamen hau.

Esate baterako

Uniformizazioa vs Aniztasuna
Autoritarismoa vs Bizikidetza

Dudarik gabe, abertzaletasunaren sostengua eta bultzada mugarri gakoaizan da etada,
euskararen biziraupen eta indarberritze prozesua abiarazteko eta bizirik mantentzeko.

Hori aitortuta, ahots aunitzetatik jaso dugun pertzepzioa da: euskara sustatzea
proiektu abertzalearen (zazpi probintziak Estatu bat) mesederako da, perse. Hortaz,
ez badut proiektu abertzalearekin bat egiten ez dut zertan bultzatuko. Are, proiektu
abertzalearekiko kontrakotasun politiko/ideologikoa badaukat, euskararen alde ez
dut ezer eginen edo kontra eginen dut zuzenean.

Ez diruri kasualitatea, beraz, gaur egun, hauteskundeetan boto abertzale kopurua
eta euskara sustatzearen aldeko jarrerak parez pare egotea: %30en bueltan biak.
Euskararen aldeko jarrerak gehiengo bat izatera iristeko koska bat gelditzen zaigu,
Nafarroan. Hortaz, ongi etorriak atxikimendu guztiak edonondik iritsirik ere. Ez
dezagun ahaztu, parlamentuan %50 baino gehiagoko babesa behar dela legeak
aldatzeko edota aurrekontuak aurrera ateratzeko.

Zentzu horretan, gure nahia da, gorago aipatutako ohiko dikotomia horien ardatzak
mugitzeko, birkokatzeko, zabaltzeko tresna ezberdinak plazaratzea, gaur egun
euskararekiko atxikimendua sentitzen ez duen jende multzoari euskararen aldeko
pertzepzioak eta posizioak aldatzeko heldu lekuak eskaintzeko.

Gure ustez, euskararen inguruko eztabaida eta posizionamenduak parametro berri
hauetara ekartzea (Uniformazioa Vs Aniztasuna; Autoritarismoa Vs Bizikidetza)
aberasgarria izan daiteke. Posizionamendu politiko bat dakar atzean, baloreetan
oinarriturik, gure hizkuntza komunitatetik haratago begiratuz, munduan inboluzio
demokratikoaren aurrean kokatzen gaituena.

Zentzu horretan, garrantzitsua da Nafar gizarteari helaraztea euskararen aldeko jarrera izatea,
abertzaleen gauza bat izatetik haratago, posizio politiko bat dela: aniztasunaren aldekoa,
berdintasunaren aldekoa, bizikidetzaren aldekoa, Uniformizazio eta autoritarismoaren
kontrakoa. Eta horrek, gure ustez lagundu behar luke aliantza eta konplizitate berriak
eraikitzen.

Balore horien alde lan egiten duten pertsona eta erakundeen ideologiaren koherentzian,
gogoetak eragitea bide emankorra izan daiteke: Aniztasunaren alde bagaude, euskararen
alde egotea koherentea da, berdintasunean sinestea eta euskaltzale izatea koherentea da
eta Bizikidetzan sinesten badugu, gurean euskarak lekua duela aldarrikatzea eta praktikatzea
koherentea da.

Proposamenera bueltatuta, Kontakizunak eraikitzea helburu, jasotako materiala bi kategoria
nagusitan batzea hobetsi dugu, gaur arte erabili ditugun sailkapenak ongi barnebiltzen
dituzten ustetan.

Alde batetik, Ekologiatik azpimarratzen diren baloreak, hizkuntza aniztasuna barne; eta beste
aldetik, gatazken kudeaketan bizikidetzari dagozkionak. Betiere, Nafarroa joka leku gisa
ulerturik.

|deia gakoak sailkapen horren baitan kokatu ditugu eta azpimarra gutxi batzuk identifikatzen
saiatu gara haiek garatzeko.

A. Ekologiari loturiko baloreak, etika eta ikuskera:
berdintasuna, aniztasuna, jasangarritasuna, zaintza..

Nafarroaz eta aniztasunaz hainbat:

« Euskara Nafarroako aniztasun eta aberastasun kulturalaren isla da. Munduko aniztasunari
Nafarroak egiten dion ekarpen gorena da euskara. Irati oihanarenekin batera, bide batez
esanda.

»  Edozein nazio estatu proiekturen alde egiten duzula, aniztasunaren eta
aberastasunaren aldeko hautua da euskara sustatzearena.

+  Uniformitatearen kontrako hautua da.
Nafarroan gaur, 100 bat hizkuntza mintzatzen dira, bizirik daude bakoitzak bere lurraldean
funtzio batzuk betetzen dituelako. Euskararen lurralde bakarra hau da. Hemen bete ditzake
funtzio horiek bakarrik.

Euskara Nafarroako ondare kulturala izanik, logikoa da denok euskara eta haren baitan
dagoen kultura, ikastea, ezagutzea.

Hezkuntzaz:

Hizkuntzari dagokionez, hezkuntza integralaz mintzo garenean, Nafarroako aniztasun
kulturala kontuan hartu beharko lukeen hezkuntzaz ari gara, non euskararen ezagutzak
tokia izanen lukeen.

Euskaraz eta gaztelaniaz bizi ahal izateko jakintza nahikoa bermatzen duen kalitatezko
ereduinklusiboa da egokiena eta justuena, herritar guztiok aukera berdintasunean egoteko.

Halakorik ez den bitartean: egun diren euskarazko eredu guztiak kalitate handiko ereduak
izatea desiragarria da. denak. D eredua zein B edo A ereduak. Helburu anbiziotsuak
eduki beharko lituzkete, hobekuntzarako jarrera. Eta bakoitzaren aukeren baitan
errekonozimendua. Adibidez, A ereduaren helburuak euskararen ulermen maila altua eta
hitz egiteko gutxieneko gaitasuna bermatzea izan behar luke.

A eredua, euskararekin kontakturik ez duten eskualde eta eskoletan, aldekotasuna
handitzeko bide emankorra izan daitekeela uste dugu, euskal kultura ezagutarazteko
bidea bada, noski. Adibidez Iruferriko eskola pribatuetan, Azagran, Buiiuelen, txarra al
litzateke euskaraz jarduteko, euskal kultura ezagutzeko tartetxo bat edukitzea?

Balore ekologikoaz:

Euskararen sustapenak bertako ekonomia garatzen laguntzen du. Lanpostuak sortzen ditu,
sustapenari, kulturari loturikoak; enpresak sortzen ditu, antolatzeko modu berritzaileak
eskaintzen ditu, eta horrek guztiak aberastasuna ekartzen dio Nafarroari.

Abegikorrak gara eta gehiago izan nahi eta behar dugu: kolore, klase eta jaioterri anitzekin
osatu nahi dugu euskarazko komunitatea.

Euskara ez da bakarrik “euskaldunen” adierazle bat, gauza bat. Guztiena da, bakoitzaren

modura egokituta, zure moduan izan zaitezke euskaldun, bestelako kulturetatik
aberasturik, beste identitateekin osaturik. Pertsonok identitate konplexuak ditugu eta.

« Berdintasuna helburu. Ekitatez jokatzea da egokia: egoera zaurgarrian dagoenaren
aldeko diskriminazio positiboa aplikatzea justizia egitea da, gutxiengoak baloratzea eta
errespetatzea da.

« Ekologiaren ikuspegitik, Euskararen garapenerako habitat egokia eta nahikoa bermatu
behar da: legez eta baliabidez. Babesa, sustapena eta prestigioa eman behar zaio euskarari.

B. Bizikidetza. Gatazken kudeaketa demokratikoa:

Gatazkak egon badaude, naturala da. Bizikidetza elkar errespetutik eraikitzen
da, ez ukaziotik. Denok dugu ardura, herritarrok eta administrazioak, hau ezin
da neutro izan.

Gatazken kudeaketaz:

« Euskara biziberritzeko prozesuaren gainean gatazka egon badago. lkuspegi ezberdinak
daude. Gatazka egotea naturala da. Horren kudeaketa era demokratikoan planteatzea
bidezkoa da: elkarren ondoan eta elkarrekin bizi gara eta biziko gara.

+ Gizarteak dinamikoak dira. Errealitate soziolinguistikoa aldagarria da, ez da finkoa edo
mugiezina, nahiz etainpultsu sozio-politikoa behar den alde batera edo bestera eramateko;
egungo egoera, beraz, euskararen mesederako alda liteke, neurri sustatzaileagoak hartuz.

« Hizkuntza guztiek haien lurraldeetan bizirauteko beharrezkoak diren neurri guztiak
bermatuak izan behar dituzten eran, Nafarroan euskara eta gaztelania hizkuntza propioak
izanik, aurrekoa bermatzeko biek estatus bera edukitzea egokiena da.

« Jakina, aurrekoa aitortuta, gaur eguneko egoera soziolinguistikotik abiaturik, ekosistema
eta egoera bakoitzerako neurri sustatzaile propioak diseinatzea eta inplementatzea
proposatzen dugu.

+ Demokrazian errespetatu eta sustatu egin behar dira hizkuntza-kultura gutxiagotuak,
herrikide guztion duintasunaren aitortza baitira. Horri loturik, Espainiako Estatuak
hizkuntza gutxiagotuaren alde egin beharko luke.

Hezkuntzaz:

+ Hezkuntza integrala opa diogu herritar orori, zentzu horretan euskara curriculumean
egoteak logikoa izan behar luke. Herritar guztion eskubidea baita euskara ezagutzea.

» Euskarazko ereduetan, gizartean dagoen aniztasuna jaso nahi dugu, guztiekin partekatu
nahi dugu gurea eta besteena. Ez da pasaporterik behar Euskal Komunitateko kide izateko,
irekia dago euskaratik urrun bizi diren guztiei.

+ Denok Nafarroako berezko bi hizkuntzak ulertzea, aitortza eta errespetuzko ariketa
eraikitzaile erraldoia litzateke, bizikidetzaren adierazle.

+ Nafar orok etorkizunean euskaraz jakiteak herritarren arteko eskubide berdintasunean eta
bizikidetzan lagunduko luke.

Nafartasunaz

o Euskara bertako hizkuntza da, herritar askok maitatua, onespen handia dauka,
nafartasunaren adierazlea da.., Nafar gizartean kontsentsu bat egon daiteke aurreko
gauza horietan.

+ Onuragarria da Nafarroan euskara osasuntsu egotea, gizarte hobea izaten laguntzen
baitu: aberatsagoa, pluralagoa... pertsona eta kulturen arteko errespetuaren eta elkarren
aitortzaren adierazlea litzateke, bizikidetza osasuntsurako bide.

« Nafar identitatearen adierazlea da. Nafartasunaren ikurretako bat.

« Edozein nazio estatu proiekturen alde egiten duzula, Nafar identitatearen aldeko
hautua da euskara sustatzearena.

»  Estatu proiektuetan alderdien arteko talka dago. Euskararen biziberritzeari loturikoak
zurrunbilo horretatik at kokatzea komenigarria da.

+  Nafaridentitatea guztiontzako da onuragarria, hurbila, zurea, partekatua, edonondik
ere etorri zarela.

+ Kontsentsuak ezinbestekoak dira. Akordioak euskararen indarberritze bidean eraiki
beharko dira. Aitortzatik eta etorkizunera begira sustapen ikuspegitik.

« Bizikidelza, izan ere, kultura eta hizkuntzen aitortzatik etorriko baita, ez ukaziotik.

Ertz asko ditu Indarberritze prozesuak, konplexua da eta lan arlo aunitzetan egin
behar da lana ongi, ezagutzan, erabileran eta jarreretan eragiteko. Hastapenean
Euskaltzaleen Topaguneak zertan egiten du lana aipatu dugu.

2023ko azaroaren 17an, gure lll. kongresua egin berri dugu eta bertan definitu ditugu
hurrengo hamarkadarako lan ardatzak:

Hauek:

1. Mugimendu euskaltzale eraldatzaile, anitz eta sendoa izatea eta herritarrak
ahalduntzea, nazio mailan zein tokian toki.

2. Harreman sare sendoak izatea, askotariko eragile eta mugimenduekin.

3. Euskal identitate askotariko, ireki eta inklusiboa sendotzeko, imajinarioa, diskurtsoa
eta jokaerak berrikusi eta gizarteratu.

4. Euskal hizkuntzak sortzeko eta sozializatzeko ekimenak plazaratu eta eragin.
5. Erabileran jauzia emateko akordio sozio-politiko-instituzional berriak bultzatu.

Horien barruan kokatzen dugu, gaur, umilki, ekarri dugun ekarpena, berriz ere
azpimarraturik helburu bakarra duela egindako lanak, Nafarroan euskararen aldeko
jarrera areagotzeko proposamen osagarria eskaintzea.

Nafarroan, 2024ko apirilaren, 17an.
Euskaltzaleen Topaguneko kideak: Ihaki Sagardoi, Oskar Zapata.

Eskerrik asko, bereziki, hasieratik gurekin egon zaretenoi: Amaia, Ana, Anika, Aritz,
Carlos, Ibai, Isabel, Juan Kruz, Nerea, Nerea. Geroago sartu zaretenoi: Aingeru, Kike,
Jon, Paula, Rosa, eta, nola ez, Cristina, Dani, Dante, Iris, Lur, Javi, Javier, Juan Pablo, M?
Carmen, Pablo, Rosa M, Ruben, Sixto, Xabier eta gainerakoei, eskerrik asko bihotzez.

